
  दिसम्बर २०१७-दादावाणी- हिन्दी


  सिद्धस्थिति की प्राप्ति के लिए सिद्धस्तुति


  संपादकीय


  परम पूज्य दादा भगवान (दादाश्री) की कृपा से महात्माओं को आत्मज्ञान तो प्राप्त हुआ है। अब एक-एक अंश करके आत्मा का अनुभव बढ़ता जाएगा और जब सारे अंश इकट्ठे हो जाएँगे, सारे आत्मगुण प्रकट हो जाएँगे, तब खुद मूल स्वभाव में आ जाएगा, पूर्ण दशा में। आत्मा तो सिद्ध ही है, परमात्मा ही है लेकिन महात्माओं को कर्म खपाए बगैर यह ज्ञान मिला है इसलिए अभी तक आत्मा पूर्ण रूप से अनुभव में नहीं आया है। यदि आत्मा को पूर्णत: जान जाएँ, वह पूर्णत: अनुभव में आ जाए तो वह खुद ही भगवान है। आत्मा के जितने गुण हैं, उन्हें जाने, उन पर विचार करे, मनन करे, ध्यान करे तो उतने ही वे गुण उत्पन्न होंगे। उतने ही आत्मा के प्रदेश निरावृत होते जाएँगे। वैसे-वैसे ज्ञान प्रकाशमान होता जाएगा और आनंद बढ़ता जाएगा क्योंकि आत्मा अचिंत्य चिंतामणि है, जैसा चिंतन करता है तुरंत वैसा ही बन जाता है लेकिन रत्न िचंतामणि का उपयोग करना आना चाहिए। आत्मा का ही अखंड चिंतन रहना चाहिए।


  निश्चय-व्यवहार चरण विधि के बीच वाले भाग में ‘मैं... हूँ’ वाले जो ज्ञान वाक्य हैं, जैसे कि ‘मैं अनंतज्ञान वाला हूँ, मैं अनंत दर्शन वाला हूँ, अनंत शक्ति वाला हूँ, अनंत सुख का धाम हूँ, अव्याबाध स्वरुप हूँ, अमूर्त हूँ, सूक्ष्म हूँ, अगुरु-लघु स्वभाव वाला हूँ, अविनाशी हूँ, अव्यय हूँ, अच्युत हूँ, अरूपी हूँ, टंकोत्कीर्ण हूँ, अमर हूँ, अक्षय हूँ,’ उन्हें बोलने से आत्मा के मूल गुणों की भजना होती है। उसे भगवान ने सिद्धस्तुति कहा है। सिद्धस्तुति का फल तुरंत ही मिलता है। वह सब से बड़ी सामायिक कहलाती है, सिद्ध सामायिक। वह बिल्कुल शुद्ध उपयोग है। वह शुक्लध्यान के खाते में जाता है।


  शुद्धात्मा तो हमें दादाश्री ने बना दिया है लेकिन फिर हम अंदर खुद के आत्मस्वरूप में नहीं रहते। बाहर देहाध्यास में ही चले जाते हैं क्योंकि अंदर जाने का अभ्यास ही नहीं किया है। वास्तव में तो इन गुणों को हमेशा दिनभर बोलना चाहिए। खाली समय हो तब बोलना चाहिए। यदि खाली समय नहीं हो लेकिन कोई परेशानी आ जाए तो, तब बोलना चाहिए। यदि पहले से ही इन गुणों की स्टडी की हो तो चाहे कैसा भी समय आए, परिषह या उपसर्ग आए तब भी ‘खुद की’ स्थिरता नहीं डिगेगी!


  प्रस्तुत संकलन में दादाश्री सिद्धस्तुति का महत्व समझाते हैं कि उसका प्रयोग किस तरह से करना चाहिए ताकि खुद के अनंत गुण प्रकट हो जाएँ। दादाश्री खुद जिस संपूर्ण अनुभव दशा में पहुँचे हैं, उसी दशा तक पहुँचने के पुरुषार्थ के स्टेपिंग में प्रत्येक महात्मा के लिए सिद्धस्तुति का उपयोग सहायक हो। यही अभ्यर्थना।


  ~ जय सच्चिदानंद


  (पृ.४)


  सिद्धस्थिति की प्राप्ति के लिए सिद्धस्तुति


  आत्मा कल्प स्वरूप


  प्रश्नकर्ता : आत्मा का स्वरूप क्या है?


  दादाश्री : आत्मा, वह तो कल्प स्वरूप है, आनंद स्वरूप है।


  प्रश्नकर्ता : कल्प अर्थात् क्या?


  दादाश्री : आत्मा की अनंत शक्ति है, उसमें कल्प नामक एक शक्ति है। वह कल्प शक्ति बाहर जाती है। कल्प शक्ति से अहंकार उत्पन्न होता है। यह सब भ्रांति से ही उत्पन्न होता है।


  प्रश्नकर्ता : ‘कल्प शक्ति से अहंकार उत्पन्न होता है’, इसका क्या अर्थ है?


  दादाश्री : अर्थात् खुद जैसी कल्पना करता है वैसा ही हो जाता है और जैसा चिंतन करता है वैसा ही हो जाता है फिर वैसा फल आता है।


  वह विभाविक ‘मैं’ कल्पना करता है और उससे आत्मा की (मूल) कल्प नामक शक्ति का लीकेज होता है। कल्प फिर विकल्प और विकल्प में से संसार उत्पन्न हो जाता है। यदि विकल्प नहीं होता तो संसार उत्पन्न ही नहीं होता।


  प्रश्नकर्ता : अर्थात् आत्मा की कल्पना से, चिंतन से विकल्प होता है?


  दादाश्री : मूल आत्मा खुद चिंतन नहीं करता लेकिन जैसे ही अहंकार, विभाविक ‘मैं’ का आरोपण हो कर चिंतन होता है वैसे ही विकल्प उत्पन्न हो जाते हैं। खुद कल्प नहीं रहा इससे विकल्प उत्पन्न हुआ। उसने किसी भी प्रकार की कल्पना की तो विकल्प उत्पन्न होता है।


  आत्मा तो मूलत: वीतराग ही है, वह रागी या द्वेषी नहीं है। उसके स्वभाव में इच्छा है ही नहीं लेकिन जब आत्मा को दूसरे तत्त्वों का संयोग टच होता है तब उसका स्वभाविक सुख उपाधिभाव हो जाता है और विकल्प हो जाते हैं, विभाविक हो जाता है। कल्प स्वभावी होने के कारण उपाधिभाव से जैसा चिंतन करे, वह वैसा ही बन जाता है।


  जैसा चिंतन करे, वैसा ही हो जाता है


  आत्मा का स्वभाव कैसा है? अचिंत्य चिंतामणि है। अत: जैसा चिंतन करता है तुरंत वैसा ही हो जाता है।


  आत्मा कल्प स्वरूप है। अत: उसकी लाइट बाहर जाने पर अहंकार उत्पन्न हो गया। वह खुद चिंतन नहीं करता है लेकिन अहंकार का आरोपण होने पर जैसे ही चिंतन होता है, वैसे ही विकल्प उत्पन्न हो जाते हैं!


  प्रश्नकर्ता : यानी कि हर एक सेकन्ड में आत्मा का स्वरूप बदलता जाता है? हम तो हर सेकन्ड पर चिंतन बदलते हैं!


  (पृ.५)


  दादाश्री : हर सेकन्ड पर नहीं, सेकन्ड के छोटे से छोटे भाग में भी बदलता रहता है। लेकिन इतना अधिक उपयोग नहीं रहता किसी का।


  चिंतन किसका करना है? आत्मा का। ‘मैं आत्मा हूँ, ऐसा नहीं हूँ। आत्मा ऐसा नहीं होता। ऐसा नहीं होता, ऐसा नहीं होता, ऐसा नहीं होता।’ चिंतन कैसा होना चाहिए? चिंतन अखंड होना चाहिए।


  जिसकी कल्पना भी न की जा सके, ऐसा चिंतामणि स्वरूप है, प्रभु का। चिंतामणि अर्थात् जो माँगो, वह मिलता है। जैसा चिंतन करो, वैसा फल देता है। अचिंत्य अर्थात् जिसकी कल्पना भी नहीं की जा सके। उसकी तोल तो आप कभी भी नहीं कर सकोगे।


  प्रश्नकर्ता : तो फिर उसका चिंतन कैसे होता है?


  दादाश्री : हो ही नहीं सकता। आपकी दृष्टि तो भौतिक के सम्मुख है न? वह तो, जब ज्ञानीपुरुष आपके पाप धो देते हैं और आपकी दृष्टि बदल देते हैं, उसे अध्यात्म के सम्मुख, आत्मा के सम्मुख कर देते हैं तब आपकी दृष्टि पहुँचती है, नहीं तो नहीं पहुँचती न! उसके बाद अचिंत्य चिंतामणि हाथ में आता है।


  प्रश्नकर्ता : आत्मतत्त्व का चिंतन तो मनुष्यों को करना ही चाहिए और करते भी हैं ही न?


  दादाश्री : हाँ, करना चाहिए। जब तक ‘ज्ञानीपुरुष’ उसे सचेतन नहीं बना देते तब तक वह शुद्ध चिंतन नहीं माना जाता लेकिन शब्द से चिंतन करता है। वह एक प्रकार का उपाय है। वह रास्ते में आने वाला बीच का स्टेशन है।


  अब आत्मा (व्यवहार आत्मा) का एक गुण ऐसा है कि जैसा चिंतन करे तुरंत वैसा ही हो जाता है। स्वरूप के अलावा अन्य कोई भी चिंतन पुद्गल (जिसमें पूरण और गलन होता है) को खींचता है। अब पुद्गल का जो संयोग मिला है, व्यवस्थित शक्ति उसका वियोग करवा देती है लेकिन आत्मा का जो संयोग मिला है, उसका वियोग कौन करवाएगा?


  आत्मा का चिंतन करने से आत्मा प्राप्त होता है


  आत्मा के तो अनंत पासे (फलक) हैं। जिस पासे पर से घुमाओ, वह वैसा ही दिखाई देता है। चाहे किसी भी पासे पर से घुमाओ, वह उसी की तरह का दिखाई देता है। अनंत फलक नहीं हैं क्या? जिस पासे पर रखो, वह वैसा ही हो जाता है।


  इस संसार में जन्म से ही लोग ‘उसे’ अज्ञान का प्रदान करते हैं कि ‘यह बच्चा है, बेटा ये तेरे पापा हैं, ये तेरी मम्मी’ ऐसा करके अज्ञान का प्रदान किया जाता है, फिर ‘उसे’ पूरी ‘रोंग बिलीफ’ बैठ जाती है। वह ‘बिलीफ’ कोई ‘फ्रैक्चर’ नहीं कर सकता। बाकी, यों ही अगर कहें कि ‘आप शुद्ध हो’, ऐसा कैसे चलेगा? ‘आपकी’ समझ में फिट होना चाहिए, तभी यह ‘रोंग बिलीफ’ फ्रैक्चर होगी। नहीं तो ‘रोंग बिलीफ’ फ्रैक्चर नहीं होगी और तब तक ‘मैं शुद्धात्मा हूँ’ वह कोई ‘एक्सेप्ट’ (स्वीकार) करेगा ही नहीं। अभी तक पूरी ज़िंदगी ‘मैं चंदूभाई हूँ, मैं चंदूभाई हूँ’ ऐसा कर-करके एक-एक परमाणु में यह घुस गया है। अब इसे निकालना, इस ‘रोंग बिलीफ’ को ‘फ्रैक्चर’ करना, वह तो ‘ज्ञानीपुरुष’ ही कर सकते हैं।


  ‘आपकी’ ‘बिलीफ’ के अनुसार आपको गुण प्राप्त होंगे। ‘आप’ ‘चंदूभाई’ रहोगे तो आप में प्राकृत गुण प्राप्त होंगे और ‘आप’ ‘शुद्ध चैतन्य’


  (पृ.६)


  बन जाओगे तो फिर खुद के ‘स्वभाविक’ गुण उत्पन्न होंगे! आपको जहाँ पर बैठना है, वहाँ बैठो।


  आत्मा में दु:ख नाम का गुण नहीं है, चिंता नाम का गुण नहीं है लेकिन यदि उल्टा, विभाविक चिंतन करे तो विभाविक गुण उत्पन्न होता है। ‘मैं फँस गया’ ऐसा चिंतन हुआ कि वह फँस जाता है। ‘चोरी करनी चाहिए’ यदि ऐसा चिंतन करने लगा तो चोर बन ही जाता है।


  ये सभी सायकोलॉजिकल इफेक्ट्स


  प्रश्नकर्ता : आत्मा तो शुद्ध ही है तो फिर आत्मा में यह चीज़ कैसे आएगी?


  दादाश्री : आत्मा तो शुद्ध ही रहता है! लेकिन यह अहंकार जो भी करता है, जैसा चिंतन करता है वैसा हो जाता है। उसे व्यवहार आत्मा, मिकेनिकल आत्मा या प्रतिष्ठित आत्मा कहते हैं। ‘मैं दिवालिया हूँ’, ऐसा चिंतन करते ही दिवालिया हो जाता है। ‘मैं बीमार हूँ’, ऐसा चिंतन करते ही बीमार हो जाता है।


  प्रश्नकर्ता : आत्मा जैसा चिंतन करे, वैसा हो जाता है तो हम चिंतन करें कि मुझे हज़ार रुपए मिल जाएँ या और कोई चीज़ मिल जाए तो वह क्यों इफेक्ट में नहीं आता?


  दादाश्री : वह ‘इफेक्ट’ में ‘ओन द मोमेन्ट’ (तुरंत ही) आ जाता है लेकिन ज्ञानी की भाषा में समझो तो समझ में आएगा। हज़ार रुपए का चिंतन किया तो तुरंत ही वह याचक बन गया। पैसे मिलेंगे करेंगे नहीं लेकिन खुद याचक बन जाता है। ‘खुद बहुत दु:खी है’, ऐसा चिंतन करते ही खुद का अनंत सुख आवृत हो जाता है और दु:खिया बन जाता है। ‘मैं सुखमय हूँ’, ऐसा चिंतन करे तो सुखमय बन जाता है। सास से किच-किच करे तो किच-किचवाली बन जाती है फिर तो चाय पीने के लिए भी किच-किच करती है क्योंकि किच-किच का चिंतन किया है!


  आत्मा खुद अनंत शक्ति वाला है! सभी प्रकार की शक्तियाँ अंदर से निकलें, ऐसी है। जितनी शक्तियाँ निकालनी आएँ, उतनी आपकी। लेकिन एक बार उस अनंत शक्ति का भान हो जाना चाहिए। यह तो उल्टा चिंतन करता है, इसलिए उलझन खड़ी होती है। एक बार शुद्धात्मा का चिंतन प्राप्त हो जाए तो उसके बाद वह अपने आप ही रहेगा, खुद को कुछ भी करना नहीं पड़ेगा। आप जहाँ जाओ, वहाँ पर आपको शुद्धात्मा का चिंतन होता ही रहता है न?


  प्रश्नकर्ता : हाँ।


  दादाश्री : यह ज्ञान है ही क्रियाकारी! ऐसा लाखों वर्षों में कभी हुआ ही नहीं है!


  प्रश्नकर्ता : पागल आदमी ‘मैं समझदार हूँ’, ऐसा चिंतन करे तो वह क्या समझदार हो जाएगा?


  दादाश्री : हाँ, ऐसा करे तो वह समझदार होता जाएगा। यह तो अंदर असर हो चुका है, साइकोलॉजिकल इफेक्ट्स (मानसिक असरे)। हम तो एक भी असर अंदर होने ही नहीं देते।


  प्रश्नकर्ता : लोग कहते हैं कि ‘आप ऐसे हो, आप वैसे हो’ तो उसका क्या?


  दादाश्री : लोग भले ही कुछ भी कहें लेकिन आप पर उसका असर नहीं होना चाहिए कि ‘मैं ऐसा हूँ’, आपको तो ‘मैं शुद्धात्मा हूँ, मैं शुद्धात्मा हूँ’ बस इतना ही रहना चाहिए।


  क्रिया या विचार नहीं, आशय अर्थात् चिंतन


  आत्मा का कोई भी चिंतन बेकार नहीं जाता। इतना अच्छा है कि चिंतन स्थूल स्तर पर ही होता

  है इसलिए चल जाता है। उच्च प्रकार के चिंतन में एक मिनट में पाँच हज़ार के ‘रिवोल्यूशन’ होते हैं। हर एक का चिंतन अलग-अलग होता है, ऐसा अनंत प्रकार का चिंतन है इसीलिए तो इस जगत् में तरह-तरह के लोग दिखाई देते हैं न!


  प्रश्नकर्ता : चिंतन किसे कहते हैं?


  दादाश्री : आत्मा का गुण क्या है? जैसा चिंतन करे वैसा ही हो जाता है। अब चिंतन किसे कहते हैं? आप ये जो सभी क्रियाएँ करते हैं, उन्हें चिंतन नहीं कहते। आप सोचते हो, उसे चिंतन नहीं कहा जाता। चिंतन तो आशय को कहा जाता है। आपका आशय क्या है? मन में एक आशय तय किया होता है कि ‘अब एक बंगला, एक बगीचा’, ऐसा तय करके, ‘इस तरह से बच्चे को पढ़ाऊँगा’, ऐसा सब चिंतन करता है भीतर। करता है या नहीं? और ‘रिश्वत के पैसे लेने में कोई हर्ज नहीं, वह तो आजकल सभी लेते ही हैं,’ तब फिर वह वैसा ही हो जाता है।


  चोरी करने का चिंतन करे तो वैसा हो जाता है और दान देने का चिंतन करे तो वैसा हो जाता है, सिद्ध होने का चिंतन करे तो सिद्ध हो जाता है लेकिन सिद्ध कैसे बनें, उस मार्ग को जानना चाहिए। आत्मा जानने के बाद सिद्ध बन सकता है। बाकी, संसार में आत्मा जाने बगैर आगे चलता है, जैसा चिंतन करता है वैसा ही हो जाता है।


  मैं ज्ञानी तो ज्ञानी। ‘मुझे कुछ स्पर्श नहीं करता’ कहने से ज़रा भी टच नहीं होता, ज़रा भी लेप नहीं चढ़ता लेकिन ‘मुझे टच हुआ’ कहा कि चिपका।


  बल्कि लोग मुझ से पूछते हैं, ‘‘आप ऐसा क्यों कहते हैं कि ‘मैं ज्ञानी हूँ’?’’ तब मैंने कहा, ‘क्या कहूँ, वह तू बता। अब तू मुझे सिखा। तू जैसा कहेगा वैसा ही कहूँगा।’ तब कहने लगा, ‘ऐसा बोलना ही मत।’ मैंने कहा, ‘ऐसा क्यों?’ कोई मुझ से ऐसा पूछे ‘आप कौन हो’ तो मुझे क्या कहना है? मुझे क्या ऐसा कहना है कि ‘मैं भगत हूँ?’ क्योंकि आत्मा तो जैसा कल्पे वैसा हो जाता है। फिर ‘मैं भगत हूँ’ ऐसा कहूँगा तो फिर वापस भगत में आ जाऊँगा। ज्ञानीपद छूट जाएगा।


  व्यवहार आत्मा वह ‘रत्न चिंतामणि’


  प्रश्नकर्ता : आत्मा के बारे में चिंतन करने से वैसा बन जाता है क्या?


  दादाश्री : आत्मा का चिंतन करने से वह आत्मा प्राप्त करता है। जैसा चिंतन करे, वैसा ही हो जाता है, उसे ‘रत्न चिंतामणि’ कहा।


  प्रश्नकर्ता : अर्थात् व्यवहार आत्मा भी रत्न चिंतामणि जैसा है, ऐसा कहा जाएगा न!


  दादाश्री : यह व्यवहार आत्मा है ही रत्न चिंतामणि लेकिन क्या चिंतन करता है? ‘मैं तो इनका जमाई हूँ’ तो भाई, ऐसा रहना है क्या? रत्न चिंतामणि का ऐसा लाभ उठाना है? यह क्या जमाई होने के लिए है’! ‘इनका ससुर हूँ, इनका साला हूँ,’ कहता है। क्या ऐसा चिंतन करने के लिए है?’ रत्न चिंतामणि तो ठेठ आत्मा प्राप्त करवाता है।


  प्रश्नकर्ता : दादा, यह तो कैसा भव्य है कि व्यवहार आत्मा को भी रत्न चिंतामणि कहा है तो शुद्धात्मा कैसा होगा?


  दादाश्री : उसकी तो बात ही क्या करनी! आत्मा खुद ही समाधि स्वरूप है, खुद ही मोक्ष स्वरूप है, खुद ही परमात्मा है। हर प्रकार से खुद ही है, अचिंत्य चिंतामणि है। वह खुद ही

  भगवान है लेकिन लोगों में व्यवहार आत्मा का चिंतन कितना अधिक काम करता है कि यदि यह चिंतन करे कि, ‘मैं उपाध्याय बन गया, अब आचार्य बनूँगा,’ तो वह आत्मा कहेगा, ‘जाओ, आप आचार्य बन जाओ’, बोलो, कौन चिंतन करता है? व्यवहार आत्मा!


  गुणधर्म बोल कर, प्राप्त करो शक्तियाँ


  आत्मा का स्वभाव है कि जैसा चिंतन करे, वैसा ही हो जाता है। वह उसका गुण है अर्थात् लोगों ने जैसा-जैसा चिंतन किया, उसका आत्मा वैसा ही हो गया है। अब मूल क्या है? मूल ध्यान तो क्या है!’ उसका चिंतन बहुत मुश्किल है इसलिए हम ने आत्मा का लक्ष (जागृति) बैठा दिया और हम ने शुद्धात्मा के गुणधर्मों का विवरण किया। वह जो गुणधर्मों का लक्ष बैठ गया है, उन गुणधर्मों का यदि चिंतन करता रहे तो दिनोंदिन, उसी रूप होता जाता है। खुद का स्वभाव क्या है? कि जैसा चिंतन करे, वैसा ही होता जाता है, बस।


  प्रश्नकर्ता : जो जिसका चिंतन करे उस रूप हो जाता है!


  दादाश्री : हाँ, उसी रूप हो जाएगा न यह सब। अनेक रूप होने का कारण यही है न और बहु रूप होने का कारण यही है। अर्थात् जैसा चिंतन करे आत्मा वैसा ही बन जाता है और दूसरी किसी चीज़ में ऐसा गुण नहीं होता, ‘जैसा चिंतन करे वैसा।’ ‘अचिंत्य चिंतामणि रत्न’ कहलाता है।


  प्रश्नकर्ता : जेनुं करीए चिंतवन तेवो ज थई जाय,


  अनंतानंत गुणी स्वाभावकि स्वाध्याय,


  दादाने दर्शने ज्ञान जे समजी जाय।


  - नवनीत


  दादाश्री : अनंत गुणों का धाम है आत्मा। तो जैसा चिंतन करोगे, वह वैसा हो जाएगा। स्वभाविक रूप से उसी रूप हो जाता है। ज्ञानीपुरुष का चिंतन करे तो वैसा बन जाता है।


  यह रत्न चिंतामणि आपके हाथ में दिया है। उससे जैसी चाहिए वैसी शक्तियाँ, खुद के गुणधर्म एक घंटे तक बोलने से ही मिल जाएँ, ऐसा है। उसका लाभ उठाना आना चाहिए, रत्न चिंतामणि का उपयोग करना आना चाहिए। ये रत्न चिंतामणि ऐसे हैं कि यदि उपयोग करना नहीं आए तो जला देता है और उपयोग करना आ गया तो परमात्मा बना देता है।


  आत्मा का मुख्य गुण है कि जैसा आसपास का सर्कल दिखा कि उस रूप हो जाता है। जिसकी भक्ति करे उस रूप हो जाए।


  गुणों की भजना से खुद बनता है उसी रूप


  प्रश्नकर्ता : आत्मा के गुण बोलने को कहा है न, उसके बारे में और अधिक समझना है।


  दादाश्री : किसी भी जगह पर ममता रखने जैसी नहीं है इस दुनिया में। मैं कहता हूँ, आत्मा को जानो और आत्मा ही आपका है और आपको उसके गुणों के प्रति ममता रखनी है मैं अनंत ज्ञान वाला हूँ, मैं अनंत दर्शन वाला हूँ, मैं अनंत शक्ति वाला हूँ, मैं अनंत सुख का कंद हूँ, अव्याबाध हूँ, अमूर्त हूँ, सूक्ष्म हूँ, अगुरु-लघु हूँ, टंकोत्कीर्ण हूँ। कितने ही गुण हैं उसके! वह उसका ममत्व है।


  प्रश्नकर्ता : आत्मा का ममत्व?


  दादाश्री : हाँ, मेरे गुण अर्थात् ममत्व नहीं है लेकिन यदि ऐसा कहेंगे कि ‘मैं यह हूँ’ तो यह ममता कहाँ जाएगी? वहाँ चली जाएगी, उसी के साथ। और फिर मोक्ष जाते हुए वह भी खत्म

  हो जाएगी। बाद में सिर्फ उसी एक स्वरूप में! फिर ऐसा नहीं बोलना पड़ेगा, ‘मैं शुद्धात्मा हूँ।’


  प्रश्नकर्ता : अगर खुद आत्मा के गुणधर्मों, अनंत ज्ञान-दर्शन, का ध्यान करे तो वो प्राप्त हो जाएँगे क्या?


  दादाश्री : होंगे, अवश्य होंगे। आत्मा के जितने गुण जानें और उनका ध्यान करें तो उतने प्राप्त होंगे।


  हम ज्ञान देते हैं तो मन-वचन-काया आपको कभी भी याद न आए, उस तरह से देते हैं। ‘मैं शुद्धात्मा हूँ,’ उसके साथ उसके एक-एक गुण गाते जाओगे तो अद्भुत परिणाम आएगा। जैसे कि मैं शुद्धात्मा हूँ, अव्याबाध हूँ, अनंत ज्ञान-दर्शन-चारित्र वाला हूँ, अक्रिय हूँ, अडोल हूँ, अमर हूँ।


  घर में दबे हुए धन को जानो


  प्रश्नकर्ता : ‘मैं अनंत शक्ति वाला हूँ, अनंत दर्शन वाला हूँ, अनंत ज्ञान वाला हूँ, मैं अनंत सुख का धाम हूँ’ तो अंदर से वह जो बोलते हैं, वह शक्ति कहाँ से उत्पन्न होती है? उसे कैसे बढ़ाया जा सकता है?


  दादाश्री : आप ‘अनंत दु:ख का धाम’ बोलोगे तो दु:खी हो जाओगे। ‘अनंत सुख का धाम’ बोलोगे तो सुखी हो जाओगे। आत्मा रत्न चिंतामणि है। जैसा चिंतन करे, वैसा हो जाता है। ‘अनंत ज्ञान वाला हूँ’ कहने से सारा ज्ञान प्रकाशमान हो जाता है। ‘अनंत सुख का धाम हूँ।’ ऐसा समझ में आ जाए कि खुद सभी सुखों का धाम है तो वह ज्ञान कहलाएगा। मेल नहीं खाता? कहीं न कहीं से मेल खाना चाहिए। हिसाब करते हैं मेल बैठाते हैं या नहीं? उसमें तो एक-दो मेल ही बैठाने पड़ते हैं लेकिन इसमें तो बहुत से पहलू होने चाहिए। हर एक बात में मेल बैठना चाहिए।


  खुद के पास अनंत शक्तियाँ हैं लेकिन आवरणों से ढकी पड़ी हैं और खुद के पास अनंत ज्ञान, अनंत दर्शन है लेकिन उन पर आवरण आ गए हैं अगर घर में धन गड़ा हुआ हो लेकिन अगर उसे पता ही नहीं है तो कैसे मिलेगा?


  स्वरूप की भजना में अहंकार नहीं है


  प्रश्नकर्ता : ‘मैं शुद्धात्मा हूँ’, ‘मैं शुद्धात्मा हूँ’, ऐसा हम बोलते हैं तो वह भी एक सूक्ष्म अहंकार ही है न?


  दादाश्री : नहीं, नहीं। अहंकार कब कहा जाएगा कि खुद जो हैं, उसे नहीं जानते। जहाँ नहीं है, वहाँ आरोपण करने पर वह अहंकार कहा जाएगा। आप शुद्धात्मा हो, फिर ‘मैं शुद्धात्मा’ बोलने में अहंकार है ही नहीं लेकिन ‘मैं शुद्धात्मा’ होने के बावजूद आप ‘मैं चंदूभाई हूँ’ बोलते हो, इसलिए वहाँ पर आपने गलत आरोपण किया। खुद के स्वरूप को नहीं जानते हैं और लोगों ने चंदूभाई नाम दिया और उसे आपने चंदूभाई मान लिया फिर इस स्त्री का पति हूँ, इसका मामा हूँ, इसका चाचा हूँ, फिर सभी जाल पकड़ लेते हैं, वही अहंकार है। जहाँ खुद नहीं है वहाँ आरोपण करना, उसे कहते हैं अहंकार। खुद के स्वरूप का बोलते हैं, वह अहंकार नहीं कहलाता।


  स्वभाव में जाना, वह तू खोज


  प्रश्नकर्ता : दादा, क्रमिक मार्ग में मन की स्थिरता के लिए ऐसा कहा गया है कि ‘जप-यज्ञ करो।’ अब यदि हम ऐसा रटन करेंगे कि,

  शुद्धात्मा हैं, शुद्धात्मा हैं,’ तो इस प्रकार से हमें भी मन की स्थिरता मिलेगी न?


  दादाश्री : नहीं, आपको ज़रूरत ही नहीं है न, मन की स्थिरता की।


  प्रश्नकर्ता : वह भी एक तरह का जप-यज्ञ ही हुआ न?


  दादाश्री : नहीं, अपने यहाँ तो जप-यज्ञ है ही नहीं न! जप-यज्ञ का मतलब क्या? छोटे बच्चों का खेल, बालमंदिर का। मतलब मन की शांति नहीं रहती तो ‘राम, राम, राम’, ‘सोहम्, सोहम्, सोहम्’ कुछ बोले, एकाध शब्द, उसके बाद कहेंगे, मैं ‘सोहम्’ ही बोलता रहता हूँ। तब मैंने कहा, ‘‘नहीं, ‘खूँटी’ बोलते रहना, तब भी वही फल मिलेगा। ‘सोहम्’ बोलेगा तब भी वही फल मिलेगा।


  वह जप-यज्ञ क्या है? कोई शब्द बोलते रहना। उससे मन में जो विचार उठते हैं, वे सुनाई नहीं देते इसलिए वे विलय हो जाते हैं। उसे एकाग्र कहा जाएगा। एकाग्र रहने से शांति रहती है। तब फिर ‘राम’ के बजाय ‘खूँटी, खूँटी’ बोलेंगे तो भी चलेगा। यह शब्द की एकाग्रता हुई। अपने यहाँ तो ऐसा है ही नहीं न! हमें मन को मारना नहीं है। हमें तो मन की जाँच करनी है और देखना है कि वह क्या माल भर कर लाया है। वह ज्ञेय है और हम ज्ञाता हैं। जब तक ज्ञेय है तभी ज्ञाता की कीमत है। हमें जप-तप बगैरह करना नहीं रहा। अंत में तो ज्ञाता-ज्ञेय में ही रहना है। उसमें जप नहीं करना होता।


  वस्तु को स्वभाव में लाना, उसी को मोक्ष कहा जाता है। उसे लोग करने गए हैं, जप करो और तप करो। अरे भाई, ऐसा सब क्यों कर रहे हो? स्वभाव में कैसे जा सकते हैं, तू वह खोज न, भाई! इस तूफान में क्यों फँसा है?


  नहीं होता, महात्माओं को मिकेनिकल


  प्रश्नकर्ता : ‘मैं शुद्धात्मा हूँ’, बोलते रहने से मिकेनिकल नहीं हो जाएगा?


  दादाश्री : महात्माओं में मिकेनिकल नहीं हो सकता लेकिन बाहर औरों को हो जाता है। वे खुद मिकेनिकल हैं इसलिए मिकेनिकल ही हो जाता है।


  प्रश्नकर्ता : कोई अज्ञानता में मिकेनिकल रूप से ‘मैं शुद्धात्मा हूँ’, बोले तो?


  दादाश्री : उससे कोई फायदा नहीं होगा और ज्ञान लिया हुआ व्यक्ति मिकेनिकल नहीं बोलता। मिकेनिकल जैसा लगता है ज़रूर लेकिन मिकेनिकल बोलता नहीं है। जिसे यह ज्ञान नहीं मिला हो, वह पूरी रात ‘मैं शुद्धात्मा, शुद्धात्मा’, बोले तो भी कुछ फायदा नहीं होगा।


  प्रश्नकर्ता : वह सीधा बोले तो भी मिकेनिकल हो जाता है?


  दादाश्री : हाँ, वह इसे सीधा बोले तो भी मिकेनिकल क्योंकि जो तू है, तेरी वह मान्यता अभी टूटी नहीं है और फिर तू ऐसा भी कहता है कि ‘मैं नगीनदास हूँ’।


  ‘मैं शुद्धात्मा हूँ’, वह खुद अपनी भजना


  प्रश्नकर्ता : ज्ञान लेने से पहले हम, ‘मैं चंदूभाई हूँ’, ‘मैं चंदूभाई हूँ’, ऐसा नहीं बोलते थे पर समझते हैं कि वह प्रतीति में रहता ही है। अब ज्ञान लेने के बाद आपने शुद्धात्मा का जो लक्ष दिया है, तब फिर बार-बार ‘मैं शुद्धात्मा हूँ’, ‘मैं शुद्धात्मा हूँ’, आप ऐसा जो बोलने के लिए कहते हैं, उसके पीछे का मर्म क्या है? उसके पीछे का रहस्य क्या है?

  दादाश्री : अगर कर्ज है तो बोलने की ज़रूरत है और ‘मैं शुद्धात्मा हूँ’, वह हम, जिस जगह पर हैं उस जगह पर, मूल क्षेत्र में शुद्धात्मा बोलते हैं। एक बार जान लिया और वह लक्ष में रहे तो बस हो गया लेकिन हम तो यहाँ से हज़ार मील उल्टे चले हैं और वहाँ पर हम ने जाना कि ‘मैं शुद्धात्मा हूँ’, तो वापस आना पड़ेगा न। वहाँ पर यदि आप ऐसा कहो ‘मैं शुद्धात्मा हो गया साहब? तब भाई, इतना उल्टा चला है इसलिए जब वापस उतना उल्टा जाएगा तब तू मूल शुद्धात्मा हो जाएगा इसलिए ऐसे ‘शुद्धात्मा, शुद्धात्मा’ बोलना पड़ता है। उसके लिए यह सब करना पड़ता है। यह तो, यदि थोड़ा साधारण कहे, ‘मैं शुद्धात्मा हूँ, शुद्धात्मा हूँ’, दो-दो मिनट, पाँच मिनट तक तो ठीक है और यहाँ पर विधि करते समय बोलते हैं वह ठीक है। जैसे कि आप चंदूभाई हो तो उसे छत पर चढ़कर ‘मैं चंदूभाई हूँ’, ‘मैं चंदूभाई हूँ’, ऐसा बोलते रहोगे तब लोग कहेंगे, ‘वह तो आप हैं ही, फिर क्यों बोल रहे हो?’ उसी प्रकार आप शुद्धात्मा हैं ही, फिर भी ‘मैं शुद्धात्मा हूँ’, ऐसा इसलिए बोलना है क्योंकि बहुत उल्टा चला है अर्थात् उतना ही वापस आ रहा है। बाकी ‘मैं शुद्धात्मा हूँ’, वह लक्ष में रहता ही है। यह जो, ‘मैं चंदूभाई हूँ’ वह उल्टा गया था इसलिए ‘मैं चंदूभाई’ कहते थे। अब कहते हो, ‘मैं शुद्धात्मा हूँ’। ऐसा करते-करते फिर वह (मान्यता), बदल जाएगी।


  ‘मैं चंदूभाई’, ऐसा बोलते थे तो चंदूभाई का असर होता था और अब ‘मैं शुद्धात्मा’, बोलोगे तो शुद्धात्मा का असर होगा। फिर अभेद हो जाएँगे। दोनों एक हो जाएँगे। जो खुद अलग हो गया था वह एक हो जाएगा।


  जो चित्त अशुद्ध हो गया था, वही अब वापस लौटा, यानी जब चित्त शुद्ध हो जाएगा, तब एक ही हो जाएगा फिर ऐसा सुख लगेगा इसलिए किसी को यदि अंदर कम सुख लगता हो तो ‘मैं शुद्धात्मा हूँ, शुद्धात्मा हूँ’, बोलना। हम जो हैं, वह बोलने में हर्ज क्या है?


  रहना है आत्मा के उपयोग में


  प्रश्नकर्ता : अब बाहर नहीं रहना है, आत्मा में ही रहना है तो वह कैसे रहेंगे?


  दादाश्री : पहले चंदूभाई में किस तरह रहते थे? उसकी कोई कोठरी-वोठरी थी? पहले चंदूभाई थे न आप? वास्तव में चंदूभाई थे?


  प्रश्नकर्ता : हाँ।


  दादाश्री : यदि कोई चंदूभाई का नाम ले कर कोई बात करे और वह बात आपके कान में पड़े, बीच में दीवार हो तो भी सुन कर फिर मुँह बिगड़ जाता है इसलिए यह बात निर्विवाद हो गई कि आप चंदूभाई थे। अब अगर आप आत्मा हो तो चंदूभाई बिल्कुल भी नहीं हो, फिर चंदूभाई की चाहे कितनी भी बातें हो। मुँह पर कहें लेकिन आप तो आत्मा हैं! चंदूभाई का और आपका क्या लेना-देना? वहाँ पर कोई रूम-वूम है नहीं। इस तरह आत्मा में रहने के लिए उपयोग सेट करना। ‘मैं चंदूभाई हूँ’, वह उपयोग चला गया और ‘मैं शुद्धात्मा हूँ’, वह उपयोग रहा। अब इस उपयोग में वह पहले वाला उपयोग घुस न जाए उसे जानना है, वहाँ जागृति में रहना है। है कुछ एतराज़ करने जैसा? बस, इतना ही। जैसे कि जब आप चंदूभाई थे, तब आपको कोई रूम नहीं रखना पड़ता था। यों ही, अंदर हाथ पैर सब, पूरा शरीर चंदूभाई ही था। अब, सब आत्मारूप हो जाना चाहिए। ‘मैं आत्मा हूँ’ भले ही वह सब वर्तन में आए नहीं, उससे हमें लेना-देना

  नहीं है। लेकिन ‘मैं आत्मा हूँ’, वह भान निरंतर हमें रहना चाहिए।


  पहले यह भान होता है कि ‘मैं शुद्धात्मा हूँ’, फिर उसे अनुभव हो जाता है और वह उसी रूप होता जाता है।


  गुणधर्म को समझने से अनुभव में आता है, अरूपी आत्मा


  प्रश्नकर्ता : आत्मा अरूपी है तो हमें कैसे दिखाई देगा?


  दादाश्री : यह हवा दिखाई नहीं देती लेकिन आपको उसका पता चलता है न कि हवा आई? हवा नहीं है ऐसा भी पता चलता है न? क्यों? हवा के गुणधर्म जानते हैं तो हवा दिखाई देती है। आत्मा के गुणधर्म जानेंगे तो आत्मा दिखाई देगा। अर्थात् गुणधर्मों को देखने और जानने की ज़रूरत है।


  हवा अरूपी है फिर भी सभी समझते हैं कि गरम हवा आई, ठंडी आई। उससे समझ में आता है कि हवा है। उसी प्रकार आत्मा भी अरूपी है। हम आत्मा के जिन गुणों को समझ कर अनुभव कर सकते हैं, वही आत्मा है इसलिए आत्मा आँख से, रूपी चीज़ों से दिखाई नहीं देता है, अरूपी से दिखाई देता है। अरूपी दर्शन से दिखाई देता है, अरूपी ज्ञान से जाना जाता है और अरूपी चारित्र से पहचाना जा सकता है।


  इत्र की सुगंध आती है लेकिन वह सुगंध दिखाई देती है क्या? फिर भी हमें इस बात का पक्का पता चलता है न कि यह ‘इत्र है’? उसका हमें यकिन होता है न? इसी प्रकार ‘आत्मा है’, उसका हमें यकिन होता है! जैसे सुगंध पर से इत्र को पहचाना जा सकता है, उसी प्रकार आत्मा को भी उसके सुख पर से पहचाना जा सकता है, फिर यह पूरा जगत् जैसा है वैसा दिखाई देता है। उस पर से पक्का पता चल जाता है कि आत्मा के अनंत गुण हैं।


  प्रश्नकर्ता : जैसे यह हवा दिखाई नहीं देती है लेकिन जब उसकी लहर आती है न, तब पता चलता है और अनुभव भी होता है कि हवा आई। उसी प्रकार तीर्थंकरों को आत्मा का विशेष अनुभव होता होगा क्या?


  दादाश्री : तीर्थंकरों को तो बहुत ही विशेष, उससे भी विशेष आत्मा का अनुभव होता है। हमें भी हवा जैसा अनुभव तो होता ही है और आपको आत्मा का जो अनुभव होता है, वह तो प्रतीति विशेषरूप से मज़बूत व गाढ़ होने के लिए है।


  स्वगुणों के ध्यान से, अनुभव होता है आत्मा का


  प्रश्नकर्ता : दादा, आत्मा के गुणों का अनुभव कैसे कर सकते हैं?


  दादाश्री : यह आप अनुभव करते हो न आत्मा के गुणों का, ज्ञान लेने के बाद?


  प्रश्नकर्ता : हाँ, हाँ। अर्थात् यों कौन सा गुण?


  दादाश्री : ऐसा निराकुलता नामक गुण। आकुल नहीं, व्याकुल नहीं। निराकुलता नामक एक अष्टमांश भाग, जो सिद्धों का गुण है, वह यहाँ पर बरतता है। निराकुलता! फिर अनंत ज्ञान, कोई भी चीज़ आपको उलझन में नहीं डालती। ज्ञान हाज़िर हो कर आपको खबर देता है। अनंत दर्शन, कोई चीज़ आपको रूकावट नहीं डालती। तब समझ हाज़िर हो कर निकाल (निपटारा) कर देती है। अनंत शक्ति, चाहे कैसी भी खराब परिस्थिति हो लेकिन आप समभाव से निकल जाते हो, चिंता (वरीज़) किए बगैर।


  (पृ.१३)


  प्रश्नकर्ता : यों समभाव से निकल जाना वह अनंत शक्तियाँ हैं, दादा?


  दादाश्री : हाँ?


  प्रश्नकर्ता : हमेशा के लिए?


  दादाश्री : नहीं, ये सभी अंश इकट्ठे करेगा तब मूल तक पहुँचेगा।


  प्रश्नकर्ता : ज्ञान के बाद आत्मा का और अधिक ध्यान कैसे कर सकते हैं?


  दादाश्री : खुद आत्मा हो गए लेकिन जब खुद के गुणों का ध्यान धरे, अनंत ज्ञान, अनंत दर्शन, अनंत चारित्र, अनंत सुख, इन सभी गुणों का ध्यान धरे, उस ध्येय के भीतर रहे, बोले तब ध्यान उत्पन्न होगा।


  प्रश्नकर्ता : खुद के गुणधर्म, अनंत ज्ञान-अनंत दर्शन वगैरह ध्यान करे तो वे प्रदेश निरावृत होते हैं क्या?


  दादाश्री : निरावृत होते हैं, अवश्य निरावृत होते हैं। आत्मा के गुणों को जितना जानेंगे, उनका ध्यान करेंगे तो उतने ही आत्मा के प्रदेश निरावृत होते जाएँगे, वैसे-वैसे ज्ञान प्रकाशमान होगा और वैसे-वैसे आनंद बढ़ता जाएगा।


  गुणों की आराधना करने से ध्यान उत्पन्न होता है


  ये आत्मा के गुण तो आपको स्वतंत्र रूप से बोलने के लिए दिए है। ‘मैं अमूर्त हूँ’। मन-वचन-काया मूर्त स्वरूपी हैं, मैं अमूर्त हूँ, इस संसार की सभी झंझटें मूर्त स्वरूपी हैं, मैं अमूर्त हूँ। धर्म-अधर्म मूर्त स्वरूपी हैं, मैं अमूर्त हूँ। लोग जो अपमान करते हैं, वह किसका करते हैं।’ जो दिखाई देता है उसका। मेरा अपमान कैसे हो सकता है? ‘मैं अमूर्त हूँ।’ वह गुणों की आराधना है, वही अमूर्त की आराधना है। उनका ध्यान धरने से उनका मनन करने से ज्ञान उत्पन्न होता है। यह तो मनन है, उसमें से ध्यान उत्पन्न होता है। ध्यान सीधा नहीं हो जाता। सीधे ही ध्यान नहीं कर सकते। किसी चीज़ का मनन करने से ध्यान उत्पन्न होता है। फिर कहता है, ‘‘ध्यान तो नहीं हो पाता।’’ भाई, अब तुझे किसका ध्यान करना है?


  प्रश्नकर्ता : अमूर्त हूँ, उस अमूर्त का ध्यान कैसे होगा। वह वस्तु तो मन-वचन-काया से पर है।


  दादाश्री : नहीं! वही ध्यान कहलाता है। यह वही ध्यान है, अमूर्त का ध्यान तो पूरे दिन आपके भीतर चलता ही रहता है। ‘मैं शुद्धात्मा हूँ,’ ‘मैं शुद्धात्मा हूँ’, वहाँ जाते हुए आपके ध्यान में था यानहीं?


  प्रश्नकर्ता : था।


  दादाश्री : वह शुक्लध्यान है, वह अमूर्त का ध्यान है।


  गुणों के अभ्यास से लक्ष होता है मज़बूत


  प्रश्नकर्ता : आत्मा के गुणों की जो भजना करते हैं कि ‘मैं अनंत ज्ञान वाला हूँ, अनंत शक्ति वाला हूँ, अनंत दर्शन वाला हूँ, अनंत सुख का धाम’ वगैरह गुण, तो उससे ज्ञाता-दृष्टापन ज़्यादा मज़बूत होता जाएगा या फिर जो ज्ञाता-दृष्टापन से पहले है, उसकी भजना करनी है?


  दादाश्री : यह तो पहले शुरुआत में कहा जाता है। ‘मैं शुद्धात्मा हूँ’, को मज़बूत करने के लिए और फिर हेल्पिंग रहता है।


  प्रश्नकर्ता : ठीक है।


  दादाश्री : कोई कहे, ‘मैं मार दूँगा।’ तो डरने


  (पृ.१४)


  की जगह पर उसे क्या होता है कि ‘मैं अव्याबाध हूँ, मुझे क्या मारेगा? अगर वह अव्याबाध नहीं जानता हो तो वह कहेगा, ‘मुझे कोई मार देगा तो क्या होगा?’ यदि कोई कहे, ‘काट कर टुकड़े कर दूँगा।’ फिर भी हमें मन में ऐसा लगेगा कि ‘मैं अव्याबाध हूँ, शरीर के टुकड़े होते हैं।’ अर्थात् ऐसे पहले से उसके गुणों की स्टडी करके रखना, मज़बूत करके रखना।


  चरण विधि के अभ्यास से शुद्धात्मा का लक्ष


  प्रश्नकर्ता : ‘मैं शुद्धात्मा हूँ’, उसकी माला करने की ज़रूरत है क्या?


  दादाश्री : उसकी माला करने की कोई ज़रूरत नहीं है। आत्मा की मालाएँ फिराना नहीं। वह माला स्वरूप नहीं है। शब्द स्वरूप नहीं है वह। ‘मैं शुद्धात्मा हूँ’, वह हमें ख्याल में रहना चाहिए, बस। ‘शुद्धात्मा हूँ’, वैसा लक्ष रहे तो उसे शुद्धात्मा का ध्यान कहा जाएगा। वह शुक्लध्यान बरतता है। कल्याण हो गया, अब अन्य कुछ इधर-उधर करने की ज़रूरत नहीं है। वह किताब-विताब पढ़ते हो क्या, चरण विधि की?


  प्रश्नकर्ता : हाँ, पूरी पढ़ता हूँ। रोज़ चरण विधि, नमस्कार विधि, पढ़ता हूँ।


  दादाश्री : पढऩा। उतना ही करने की ज़रूरत है। दूसरा, शुद्धात्मा देखना सभी लोगों में उससे बहुत अच्छा रहेगा। यह तो बेस्ट वे (उत्तम रास्ता) है। यदि आज्ञा पालन करोगे न तो बहुत सुंदर रहेगा। आज्ञा उसकी बाड़ है, वर्ना यह सब सड़ जाएगा!


  अभी भी शुद्धात्मा होने के बाद अंदर नहीं जाते, बाहर चले जाते हैं क्योंकि अभ्यास नहीं है अंदर जाने का। अन्अभ्यास है न? इसलिए पहले थोड़ा अभ्यास करना चाहिए न?


  लक्ष की लिंक टूटे, तब


  प्रश्नकर्ता : हमेशा शुद्धात्मा का लक्ष कैसे रखा जा सकता है? लिंक टूट जाती है।


  दादाश्री : जब भीतर लक्ष की लिंक टूट जाए, तब हमें ऐसा बोलना पड़ेगा, ‘मैं अनंत ज्ञान वाला हूँ या अनंत दर्शन वाला हूँ’, ऐसा सब बोलने से, लिंक फिट हो जाती है। लिंक टूट जाती है, सभी लिंक पौद्गलिक है।


  प्रश्नकर्ता : ऐसा हो सकता है क्या?


  दादाश्री : हाँ, होता है न। ऐसा सब तो बहुत बार होता है और वह ज्ञेय स्वरूप से है। ज्ञेय को देखने की लिंक टूट जाती है। ज्ञाता तो रहता ही है लेकिन वह पहले वाली लिंक टूट जाए तो हमारे बोलने से फिर से लिंक शुरू हो जाती है।


  लिंक टूट गई, ऐसा पता चलता है, उसका तू ज्ञाता है और लगातार रही तो उसका भी तू ज्ञाता है। हम ज्ञाता स्वरूप ही है। टूटता हो तो टूटे, हमें बस उसे जानना चाहिए।


  आत्मा के गुण बरतें, तभी पुद्गल के गुण खपते हैं


  प्रश्नकर्ता : आत्मा के जो गुण हैं, वे तो जब पुद्गल का सब खत्म हो जाएगा, तभी वर्तन में आएँगे न? उससे पहले वर्तन में आ सकते हैं क्या?


  दादाश्री : वह वर्तन में आता है, तभी पुद्गल के गुण खपते हैं। आत्मा की हाज़री के बगैर पुद्गल नहीं खपता।


  प्रश्नकर्ता : तो कल में ऐसा सोच रहा था कि जब मेरा पुद्गल क्लियर (प्योर) हो जाएगा, उसके बाद आत्मा के गुण अपने आप प्रकट हो जाएँगे।

  दादाश्री : बाद में नहीं होते। दोनों साथ-साथ ही चलते हैं।


  प्रश्नकर्ता : तो दादा, आत्मा के गुण किस तरह से प्रकट करने हैं?


  दादाश्री : जो हो चुके हैं, उन्हें क्या प्रकट करना? वह नहीं जानते हो उसी से यह सब दखल है न? उसके गुण तो प्रकट (हाज़िर) हैं ही।


  प्रश्नकर्ता : दर्शन में तो आ गए, अब अनुभव में किस तरह से लाना है?


  दादाश्री : दर्शन में हो, वे ही अनुभव में आते हैं। अनुभव के बगैर तो दर्शन में नहीं आते।


  स्वरूप रमणता, ज्ञानी की कृपा से


  यहाँ भेद विज्ञानी की कृपा से आत्मा प्राप्त हो जाता है, उसके बाद उसकी रमणता उत्पन्न होती है और रमणता उत्पन्न होने पर वह उसी रूप होता जाता है।


  ‘ज्ञानीपुरुष’ आपको अवस्थाओं की रमणताओं में से उठा कर आत्म रमणता में बैठा देते हैं। उसके बाद इन अनंत अवतार की अवस्थाओं की रमणताओं का अंत आ जाता है और हमेशा के लिए निरंतर आत्म रमणता उत्पन्न हो जाती है।


  एक बार ‘ज्ञानीपुरुष’ से भेंट हो जाए और संयोग मिल जाए तो आत्मा प्राप्त हो जाता है। ‘स्वरूप की रमणता’ में आ जाता है, उसके बाद राग-द्वेष मिट जाते हैं और बन जाता है वीतराग! वर्ना तो तब तक प्रकृति में ही रमणता! प्रकृति का पारायण खत्म हो गया तो हो गया वीतराग!


  अभी तक पूरा संसार ऐसा ही मानता है कि स्वभाव रमणता तो अत्यंत कठिन चीज़ है। बात भी सही है लेकिन जहाँ ज्ञानीपुरुष हों, वहाँ पर ऐसे (सिर पर हाथ रखकर कृपा) करते हैं और हो जाता है। ज्ञानीपुरुष मोक्षदाता कहलाते हैं।


  आत्मा जानने के बाद अन्य कोई भक्ति करनी रही नहीं न! आत्मा जानने के बाद स्वरमणता ही करनी है। यह भक्ति, पररमणता है। अर्थात् ज्ञानीपुरुष से आत्मा जान लिया तो स्वरमणता उत्पन्न हो जाएगी इसलिए फिर स्व की रमणता में ही रहना चाहिए।


  स्वभाव में रहना, वह है स्वरमणता


  आत्मा की रमणता, ‘मैं आत्मा हूँ और ये मेरे गुणधर्म हैं’ ऐसा चिंतन होना, अर्थात् स्वरूप और स्वभाव में रहना वही स्वरमणता है।


  निरंतर आत्मा का लक्ष रहे, एक क्षण के लिए भी रुके बगैर, तब स्वरमणता कहलाती है। सिर्फ खुद का स्वरूप ही स्वरमणता है। स्वरमणता अर्थात् परमात्मा में रमणता और पररमणता अर्थात् इस पुद्गल में, विनाशी में रमणता। यह विनाशी की रमणता, वही संसार है और अविनाशी स्वरूप की रमणता, वह मुक्ति है।


  ‘मैं शुद्धात्मा हूँ’, वह निरंतर लक्ष में रहे और दूसरों को शुद्ध देखे तो, वह शुद्ध रमणता कहलाएगी। वह रमणता आत्मा की रमणता कहलाएगी। फिर दूसरी, समभाव से निकाल करते समय आत्मा की रमणता। यदि समभाव से निकाल करते हो तो आत्मा की रमणता। फिर पाँचवा पद (पाँचवी आज्ञा) वह है शुद्धात्मा का खाता, अर्थात् आप यहाँ आए, वह आत्मरमणता। मतलब हमारी पाँचों आज्ञाएँ आत्मरमणता हैं।


  निरंतर आत्मस्वरूप में ही रहना, ऐसा कर लेना चाहिए। वह पक्का करने के बाद खत्म। वह

  हमेशा रहेगा। निरंतर आत्मा में ही रहना चाहिए। रमणता आत्मा में ही रहनी चाहिए।


  प्रश्नकर्ता : तो फिर व्यवहार में घोटाला हो जाएगा न?


  दादाश्री : जिसे व्यवहार की ज़रूरत नहीं है, वही आत्मा में रहेगा न! व्यवहार तो पूर्ण करना पड़ेगा न? इसीलिए सुख ज़रा कम रहता है? फिर ऐसा करते-करते व्यवहार पूर्ण हो जाएगा फिर सुख आएगा। निरंतर आत्म रमणता रहनी चाहिए।


  एक बार आत्मा जानने के बाद इन पाँच आज्ञाओं का पालन करे, अर्थात् उस समय वह आत्मरमणता में रहना सीख गया। फिर वह रमणता धीरे-धीरे स्थिर होती जाती है और यह पुद्गल रमणता बंद होती जाती है। उसके बाद जब इस पुद्गल की रमणता से मुक्त हो जाए, तब उसे निरंतर मुक्त कहा जाएगा, वह ‘परमानंद’ दशा है। पररमणता से मुक्त हुआ। मुक्त ही है, यहाँ बैठे हुए भी मुक्त।


  जिसे अविनाशी की रमणता, मोक्ष उसकी हथेली में


  यह जगत् पौद्गलिक रमणता वाला है। अवस्थाओं में तन्मयाकार रहे, वही कहलाता है संसार। अवस्थाओं में तन्मयाकार अर्थात् पुद्गल रमणता। ‘मैं चंदूभाई हूँ,’ मैं वकील हूँ, इसका मामा हूँ, इसका ससुर हूँ। इसका फूफा हूँ।’ व्यापार में यों फायदा हुआ, यों नुकसान हुआ,’ ऐसे जो बोलता रहता है, वह सब पुद्गल की रमणता है। सांसारिक लोग जैसा बोलते रहते हैं, वैसा ही बोलता है कि ‘ऐसे कमाया और वैसे चला गया और यह नुकसान हो गया और फलाना है।’ पूरे दिन तूफान ही तूफान। ‘मुझे सुबह जल्दी उठने की आदत है। सुबह उठते ही मुझे बेड टी पीनी पड़ती है। फिर नाश्ते के साथ चाय ...’ ऐसा सब बोलता रहे तो जानना कि यह पुद्गल रमणता है। जो भी अवस्था उत्पन्न हुई, उसी में रमणता। नींद की अवस्था में रमणता, स्वप्नावस्था में रमणता। जागृत अवस्था में चाय पीने बैठा तो उसमें तन्मयाकार। काम पर गया तो काम में तन्मयाकार। फॉरेन वाले तो सहज प्रकृति के होते हैं इसलिए वे तन्मयाकार रहते हैं। यह तो फिर तन्मयाकार भी नहीं। यह तो, जब घर पर रहता है, तब काम को याद करता है, काम में तन्मयाकार रहता है। खाते समय चित्त में वहाँ पर व्यापार में तन्मयाकार रहता है। इतनी ज़्यादा है अपनी शरारत! और जो स्वरूप में तन्मयाकार रहेगा तो उसका मोक्ष होता जाएगा।


  रात-दिन अभी तक विनाशी चीज़ों में ही रमणता थी। अब अविनाशी की रमणता उत्पन्न हुई। जिसे अविनाशी की रमणता है, मोक्ष उसके हाथ में ही है।


  सिद्धस्तुति से यथार्थ रस उत्पन्न होता है


  प्रश्नकर्ता : महात्माओं की ‘निज वस्तु’ में और अधिक रमणता कैसे हो सकती है?


  दादाश्री : रमणता तो दो चार प्रकार से होती है। अन्य कोई रमणता करनी नहीं आए तो ‘मैं शुद्धात्मा हूँ,’ ‘मैं शुद्धात्मा हूँ’, घंटे-दो घंटे ऐसा बोले तो चलेगा, ऐसे करते-करते रमणता आगे बढ़ती है।


  प्रश्नकर्ता : दादा, आपने जो दो-चार प्रकार की आत्मरमणता कही है, उनके बारे में और अधिक समझाइए।


  दादाश्री : कितने ही लोग ‘शुद्धात्मा शुद्धात्मा’, करते हैं और कितने शुद्धात्मा लिख कर करते हैं। तो जो ऐसे लिख कर करते हैं उसमें तो देह भी भीतर रमणता में ही रहती है। देह और वाणी दोनों ही रहते हैं। अत: मन तो भीतर रहता

  ही है और कितने तो, यों बाहर व्यवहार चल रहा हो फिर भी मन से यदि वास्तव में शुद्धात्मा में रमणता करे और उसके गुणों में रमणता करे तो वह सिद्धस्तुति कहलाती है। वह बहुत उपयोगी एवं बहुत फल देने वाली चीज़ है।


  पहले मोटा-मोटा करे तब पुद्गल की रमणता छूटने लगती है। ऐसे करते-करते सूक्ष्म होता है और यदि उसके गुण बोलते ही रहें और शुद्धात्मा के गुणों में रमणता करें, जैसे कि ‘मैं अनंत ज्ञान वाला हूँ,’ ‘मैं अनंत दर्शन वाला हूँ,’ ‘मैं अनंत सुख का धाम हूँ,’ ‘मैं अनंत शक्ति वाला हूँ’ बोलें तो उतना ही यथार्थ रस उत्पन्न हो जाता है! वह यथार्थ रमणता कहलाती है। वह तुरंत ही, ‘ऑन द मॉमेन्ट’ फल देती है! खुद के सुख का अनुभव होता है।


  प्रश्नकर्ता : पुद्गल के रसों को दबाने से आत्मा के रस उत्पन्न होते हैं क्या?


  दादाश्री : नहीं, दबाने का कोई अर्थ ही नहीं है। वे तो अपने आप फीके हो जाते हैं। एक-एक घंटे तक आत्मा के गुण बोले जाएँ तो तुरंत ही बहुत फल मिलता है। यह चीज़ तो नक़द फल देती है या फिर हर एक में ‘‌शुद्धात्मा’ देखते जाओ तो भी आनंद हो जाए, ऐसा है।


  स्वरूप की आराधना से होता है जगत् विस्मृत


  ‘जगत् विस्मृत रहना’ वही अंतिम साधन है। अब विस्मृत तो अपने आप नहीं रह सकता। अन्य किसी में स्मृति दाखिल किए बगैर जगत् विस्मृत नहीं रह सकता। अर्थात् यथार्थ आराधना उत्पन्न हुए बगैर झूठी आराधना नहीं छूट सकती।


  जब आत्मा के स्वरूप की आराधना शुरू होती है, रमणता शुरू होती है, तब यह जगत् विस्मृत रहता है। जब तक यह (सांसारिक) रमणता है तब तक वह विस्मृत रहता है। आत्मा हाथ में आए बगैर आत्मा की रमणता उत्पन्न नहीं हो सकती, तब तक सिर्फ पौद्गलिक रमणता है।


  यहाँ से यह कम हो जाए, तब दूसरी तरफ का बढ़ता है। उस तरफ घटता है तब इस तरफ का बढ़ता है लेकिन यहाँ से वहाँ, उसकी रमणता संसार में ही है। जब वह आत्मा का सुख चखता है तभी से उसकी सभी आसक्तियाँ फीकी पड़ जाती हैं और वह आत्म रमणता में आता है। उसकी यह जो आसक्ति संसार की रमणता में थी, उसके बजाय वह आत्मा की रमणता चखता है, तभी से रमणता उत्पन्न होती है। ‘मैं शुद्धात्मा हूँ’, वह लक्ष बैठ जाता है। वही रमणता है, उसी को ‘स्वाद चखना’ कहते हैं। वह स्वाद चखा इसलिए वह रमणता है। इससे भी ज़्यादा उच्च प्रकार का स्वाद है वह इसलिए संसार की रमणता बंद हो जाती है और यह रमणता शुरू हो जाती है इसलिए लक्ष बैठ जाता है, वर्ना खुद को लक्ष बैठेगा ही नहीं न! इस प्रकार जितना चखता है, उतना ही खुद को पता चलता है कि यह कितना उच्च प्रकार का है।


  गुणों की भजना करने से बढ़ती है आत्मजागृति


  प्रश्नकर्ता : आपने पहले बताया था कि आत्मा की रमणता अर्थात् सभी पुद्गल की क्रियाओं को देखना और जानना वही है और फिर यह भी कहा कि आत्मा के गुणों को याद करना तो फिर दोनों में फर्क क्या है?


  दादाश्री : देखना और जानना वही आत्म रमणता है और ये जो आपकी पौद्गलिक क्रियाएँ होती हैं, चंदूभाई जो करता है, उसे सभी तरह से गहराई में उतर कर, सूक्ष्म से सूक्ष्म बात को देखना और जानना, वह आत्म रमणता है। गुणों को याद करना, वह तो आत्मा का, खुद का निश्चयबल बढ़ाने के लिए है। जागृति बढ़ाने के लिए, संपूर्ण दशा प्राप्त करने के लिए है।

  आत्मा के गुणों को याद करने से आत्मा की दृढता, निश्चयबल बढ़ता है इसलिए गुणों को याद करना है। खुद अपनी पूर्णाहुति करते हैं, गुण याद करके और पौद्गलिक क्रियाओं को देखना और जानना, वह तो पूर्णाहुति होने के बाद ही हो सकता। ये दोनों चीज़ें अलग हैं।


  आत्मगुणों की भजना ही है सिद्धस्तुति


  आत्मा के जो गुणधर्म हैं न, वे जो बोलते हैं न, उसे सिद्धस्तुति कहते हैं। उन्हें यदि बोलते रहेंगे तो वह बहुत काम निकाल लेगा।


  ‘मैं अनंत ज्ञान वाला हूँ, अनंत दर्शन वाला हूँ, अनंत शक्ति वाला हूँ’ दस-दस बार ऐसा बोलेंगे तो कहाँ जाकर पहुँचेंगे! कितना अधिक उपयोग रहता है! और वह भी बिल्कुल शुद्ध उपयोग! उसे सिद्धस्तुति कहा गया है। आत्मा अगोचर है इसलिए उसके गुणों द्वारा ही उसकी भजना हो सकती है। अरे! यह दादा भगवान के एक्ज़ेक्ट (यथार्थ) दर्शन करो तो वह भी संपूर्ण सिद्धस्तुति है।


  प्रश्नकर्ता : सिद्धस्तुति! ठीक है। सिद्धस्तुति की भजना करनी हो तो आत्मा के गुण बोलने से होगी।


  दादाश्री : हाँ, सिद्धस्तुति। यहाँ पर इस दुनिया में सिद्धस्तुति कहा है। कभी बोला है क्या? कभी नहीं?


  यदि सिद्धस्तुति हो तो अनंत सुख होता है। उसमें कुछ कठिन है क्या? रात तो अपने बाप की ही है न? उसमें किसी और का भाग है क्या?


  प्रश्नकर्ता : अपने बाप की ही है।


  दादाश्री : किसी का भाग नहीं है? बाप का भाग तो होगा न?


  प्रश्नकर्ता : बिल्कुल भी नहीं।


  दादाश्री : तू कहता है न अपने बाप की है? उसमें किसी का भी भाग नहीं है। तो ऐसे.. आराम से, एक घंटे तक बोलें! तुझे कैसा लगता है? बहुत कठिन है, क्या? इसमें कुछ कठिन है?


  प्रश्नकर्ता : कठिन तो नहीं है, दादा।


  दादाश्री : सिर्फ बस इतना ही है कि उसकी आदत नहीं डाली और अगर प्रैक्टिस करें न तो सब सीधा हो जाएगा। ऐसा है।


  प्रश्नकर्ता : अगर आत्मा के गुण अपने समक्ष हों तो उन्हें बोलते समय क्या उन गुणों को समझ कर बोलना पड़ेगा?


  दादाश्री : नहीं, उन्हें सिर्फ बोलना ही है। इसमें गुणों को समझने की ज़रूरत ही नहीं है। गुण तो अलग ही चीज़ है। उन्हें बोलते समय वह उपयोग कहलाता है। खुद के शुद्ध उपयोग में आ जाते हैं और उससे सिद्धस्तुति होती हैं इसलिए इसे सिर्फ बोलना ही है। वह भी सिर्फ अपने कान को सुनाई दे, उतना ही। आठ मिनट से ज़्यादा, यह प्रयोग करके देखना। अनुकूल न आए तो रहने देना। अनुकूल आ जाए तो करना। लेकिन यह तो सब को अनुकूल ही आता है।


  सिद्धस्तुति की रमणता से टूटते हैं सभी अंतराय


  प्रश्नकर्ता : ‘सभी अंतराय टूटें सिद्ध आत्मरमणा से’ यह समझाइए।


  दादाश्री : हाँ, आत्मा की जो सिद्धस्तुति है, उस सिद्धस्तुति की रमणता से सभी अंतराय टूट जाते हैं।


  मूल आत्मा सिद्ध स्वरूप ही है और यदि हम उसकी सिद्धस्तुति बोलें, यदि उसकी रमणता हो तो सब खत्म हो जाएगा। उस आत्मरमणता में सभी अंतराय टूट जाते हैं, भगवान ही बन जाता है।


  प्रश्नकर्ता : जहाँ जागृति कम पड़ जाए

  है, वहाँ क्या करना है? प्रतिक्रमण करना है या निश्चय करना है?


  दादाश्री : सिद्धस्तुति करनी है। वह जो चरण विधि है न, उसमें से कुछ शब्द निकाल लेने हैं, ‘मैं कर रहा हूँ’ वह सब और जो बाकी बचा, वह सिद्धस्तुति है। वह बोलना है।


  ज़रूरत है सिर्फ बोलने की ही


  प्रश्नकर्ता : बोलने के लिए समय निर्धारित कर सकते हैं क्या?


  दादाश्री : चाहे जिस समय भी बोलो, निर्धारित समय पर नहीं।


  प्रश्नकर्ता : मान लीजिए हम ऐसा तय करें, कि सुबह सात से आठ, एक घंटे तक बोलना है। अब उस अनुसार रोज़ निश्चय से करें तो वह ज़्यादा अच्छा है या फिर कभी भी जब हमारा मन हो तब करें और भाव न हो तब नहीं करें?


  दादाश्री : नहीं! निर्धारित किया हो तो ज़्यादा अच्छा है। निर्धारित न रहे तो फिर कभी भी बोलना। ऐसा निर्धारित समय, कुछ ही लोगों को मिलता है, सभी को नहीं मिलता।


  प्रश्नकर्ता : सात से आठ, मान लीजिए कि एक घंटे का समय तय किया हो और उसी समय बोलने बैठे चाहे उस समय भाव हो या न हो, फिर भी बोलते हैं।


  दादाश्री : भाव की मुझे ज़रूरत ही नहीं है न! मैंने ऐसा कहाँ कहा है? कोई कन्डिशनल (शर्त) नहीं है इसमें। यह तो निर्विकल्प की कल्पना है। भाव हो या ना हो, मुझे उसकी कोई ज़रूरत नहीं है। कान को सुनाई दे, ऐसा बोलना। उसमें भाव है ही नहीं। अपने यहाँ तो भाव जैसी कोई चीज़ ही नहीं रहती। भाव केन्सल हो चुका है वही अक्रम है। यह जो भाव शब्द का उपयोग करते हैं, वह तो इच्छा को भाव कहते हैं इसलिए भाव तो अपने यहाँ केन्सल हो चुका है।


  प्रश्नकर्ता : मन में कषाय हों, तब भी बोलना है क्या?


  दादाश्री : कषाय हों तब बोलें तो और भी उत्तम। कषाय को बंद हो जाना पड़ेगा। उन्हें उस समय चले जाना पड़ेगा घर खाली करके। जैसे कि शेरनी के आने पर कोई खड़ा रहता है क्या? वैसा ही है यह, उस समय कषाय भाग जाएँगे।


  चरण विधि करते समय रहता है शुद्ध उपयोग


  प्रश्नकर्ता : तो चरण विधि कब करनी चाहिए?


  दादाश्री : दिन में कभी भी जागृत स्थिति में। उस समय आप ऐसा कहना, ‘चंदूभाई, चरण विधि करो।’


  यह चरण विधि आत्म पक्ष के हेतु के लिए है लेकिन ये अन्य सभी विधियाँ जैसे, नमस्कार विधि, नौ कलमें, वे किसी भी पक्ष में नहीं है। इससे तो सभी छूट गए हैं। ‘आउट ऑफ संसार, (संसार से मुक्त) ऐसा मैं हूँ’ कहता है। ‘क्या तुम आत्मा हो?’ तब कहता है, ‘आत्मा तो था ही, उसमें मुझ से क्या पूछना? लेकिन मैं इस संसार से छूट रहा हूँ।’


  प्रश्नकर्ता : वर्ना यदि विधि में नहीं रहे होते तो संसार के...


  दादाश्री : वर्ना अन्यत्र घुस जाते। संसार में तो हैं ही, संसार के बाहर नहीं निकल सकते इसलिए मैंने यह सब से बड़ा उपाय किया था और कितने ही समय से हमारा यह चलता आया है, ज्ञान होने से पहले से है यह।

  प्रश्नकर्ता : अब यदि विधि चल रही हो तो उसके भी ज्ञाता-दृष्टा रहते हैं न?


  दादाश्री : हाँ, वह भी है न! हमारी विधि ज्ञाता-दृष्टा के बगैर नहीं होती। उपयोगपूर्वक अर्थात् यदि भूलचूक हो जाए तो, उसका फिर ध्यान रहता है। भीतर किसी की फोटो हो न तो वह फोटो भी, एक्ज़ेक्ट चेहरा दिखाई देता है। ‘नमो अरिहंताणं’ बोलते ही तुरंत हमें अरिहंत दिखाई देते हैं।


  प्रश्नकर्ता : फुरसत में ‘मैं शुद्धात्मा हूँ’, बोलूँ या फिर चरण विधि पढ़ता रहूँ तो क्या वह उपयोग कहलाएगा?


  दादाश्री : हाँ, चरण विधि इतनी कंठस्थ कर लेनी चाहिए, कि फिर यों बैठे-बैठे पढ़ें, आँखे बंद करके बिना किताब तो एक-एक शब्द पढ़ा जा सके, उस जैसा उच्च प्रकार का अन्य कोई ज्ञाता-ज्ञेय है ही नहीं! वह उसे शुद्ध उपयोग कहलाता हैं! चरण विधि बोलना और साथ ही बंद आँखों से पढ़ते जाना, वह सब शुद्ध उपयोग है।


  चरण विधि, वह व्यवहार सिद्ध स्तवन


  प्रश्नकर्ता : अब चरण विधि में जो यह बोला जाता है कि ‘मैं शुद्धात्मा हूँ’ और ‘अनंत ज्ञान वाला हूँ’, तो वह सब किसमें आता है?


  दादाश्री : आत्मपक्ष में आता है। चरण विधि तो आपको दिन में पढऩी है। अन्य सभी विधियों में ये नौ कलमें, नमस्कार विधि वगैरह आती है। उसमें तो अगर आपको नींद भी आ जाए तो भी चलेगा। नींद में से फिर जागृत होने पर फिर वह विधि वापस होने लगे तो भी चलेगा लेकिन चरण विधि में ऐसा नहीं चलेगा, वह टुकड़े-टुकड़े में नहीं होनी चाहिए।


  प्रश्नकर्ता : तो दादा, यह चरण विधि करने से क्या फायदा होता है?


  दादाश्री : यह चरण विधि, वह व्यवहार सिद्ध का स्तवन है, व्यवहार सिद्ध स्तवन। अर्थात् सिद्ध का स्तवन है यह इसलिए यह खास तौर पर करने जैसी चीज़ है।


  प्रश्नकर्ता : व्यवहार सिद्ध स्तवन अर्थात् क्या?


  दादाश्री : सिद्ध स्तवन। यह हमें सिद्ध स्थिति में ले जाने वाला व्यवहार है इसीलिए यह चरण विधि दी है न!


  इसे रोज़ एकाध बार पढ़ते हो?


  प्रश्नकर्ता : हाँ लेकिन, यह चरण विधि करना चार्ज कहलाएगा या डिस्चार्ज?


  दादाश्री : वह चार्ज कहलाएगा। जिसे ‘करनी पड़े’ ऐसा कहते हैं न, वह चार्ज है और वह भी आज्ञापूर्वक है।


  इन्हें बोलने से, रह सकेगा अलग


  चरण विधि में ये दोनों हैं, चरण विधि और सिद्धस्तुति दोनों शामिल हैं। उन्हें जैसे-जैसे पढ़ें वैसे-वैसे वे दोनों पुष्टि देते हैं और मज़बूत बनाते हैं।


  प्रश्नकर्ता : अगर हम चरण विधि बोलते रहें तो हमें आत्मा के और अनात्मा के गुणधर्मों का पता चलता जाता है।


  दादाश्री : हाँ।


  प्रश्नकर्ता : अर्थात् जब कोई भी घटना घटे, अनुरूप घटना घटे, तब हमें पता चलता है कि हम अलग हैं, उस स्थिति को बनाए रखने के लिए इन गुणधर्मों को बलते रहें तो चलेगा?


  दादाश्री : ऐसा है न, चरण विधि करते समय ज़्यादा जुदापन जैसा लगता है। जिसने एक बार भी चरण विधि नहीं बोली हो लेकिन उसने यह आत्मा प्राप्त किया हो न तो उसे भी बीमारी में अलग (जुदा) ही रहता है तब उसे पता चलता है कि

  ‘मैं अलग हूँ’। वह स्वभाव है। उसमें तन्मयाकार परिणाम नहीं रहता। जो रोज़ चरण विधि करता है, उसे तो और भी अधिक परिणाम मिलता है। उच्च प्रकार का परिणाम मिलता है लेकिन इसे सिर्फ बीमारी में ही अलग रहता है, कुछ नहीं करता हो तो भी। यह ज्ञान दिया है, अलग ही कर दिया है, उसका अनुभव सिर्फ बीमारी में ही होता है। है ही अलग लेकिन ऐसा क्यों बोलना पड़ता है? क्योंकि जब डिस्चार्ज के परिणाम आते हैं न, उस समय यदि भीतर घबराहट हो तो ऐसा बोलने से वह एकदम से खत्म हो जाती है फिर साफ ही रहता है।


  गुणों की भजना करने से रहती है स्थिरता


  प्रश्नकर्ता : कभी जब निकाचित कर्म का उदय आए, तब यदि ‘मैं शुद्धात्मा हूँ’, ऐसा जप- यज्ञ शुरू करे तो वह कर्म हल्का हो जाएगा?


  दादाश्री : हाँ, हल्का हो जाएगा न! फिर शुद्धात्मा बोलते रहेंगे तो खुद की स्थिरता नहीं डिगेगी, हल्का हो जाएगा। निकाचित का मतलब यह है कि अगर ऊपर से भगवान भी उसे दूर करने आएँ तो भी दूर नहीं होता, ऐसे निकाचित कर्म होते हैं। भुगतना ही पड़ता है लेकिन आप शुद्धात्मा बोलते रहोगे तो आपको छूएगा नहीं। कर्म, कर्म की जगह पर पौद्गलिक तरीके से उसका निकाल हो जाएगा। आपको नहीं छूएगा।


  तबियत नरम हो तो ऐसा कहना कि, ‘चंदूभाई की तबियत नरम रहती है।’ वर्ना यदि ‘मेरी तबियत नरम रहती है’ कहा कि वापस असर हो जाएगा, चिंतन करे वैसा हो जाएगा! हमें तो डॉक्टर पूछे तब मुँह से बोलते हैं कि, ‘खाँसी हुई है’ लेकिन तुरंत ही उसे मिटा देते हैं। हमें कहना पड़ता है कि चंदूभाई को खाँसी हुई है। क्या शुद्धात्मा को खाँसी हुई है? वह तो जिसकी दुकान का माल है, उसे ज़ाहिर करना पड़ता है लेकिन उसे अपने सिर पर ले लें, वह किस काम का?


  महावीर भगवान को चौबीसों घंटे जो शुद्ध उपयोग रहता था, वैसा आपको पाँच मिनट, दस मिनट, पंद्रह मिनट भी रहे तो बहुत अच्छा। भगवान क्या करते थे? पत्थर मारने वाले को भी शुद्ध देखते थे, धौल मारने वाले को भी शुद्ध देखते थे। कोई ऊपर से कीचड़ फेंके, उसे भी शुद्ध देखते थे। मारने वाले को भी शुद्ध देखते थे। यह वीतराग विज्ञान चौबीस तीर्थंकरों का शुद्ध उपयोग का ज्ञान है। यहाँ संसार में घूमते-फिरते मोक्ष दे दे, ऐसा है!


  जब भीतर तरह-तरह की आँधियाँ आए तब वहाँ भी स्थिरतापूर्वक हल निकालना! आँधियाँ कैसी-कैसी आएँगी? पूर्वकर्म की। यानी भरा हुआ माल है। जो पूरण (चार्ज) हुआ था, उसके गलन (डिस्चार्ज) होते समय आँधी आती है। उस वक्त आपको स्थिरता पकड़नी चाहिए कि आँधी आई है।


  गुणों की भजना करने से स्थिरता रहती है! ‘यह मेरा स्वरूप है और यह नहीं है, यह जिसे हो रहा है, वह मेरा स्वरूप नहीं है’ ऐसा बोलने से भी परेशानी वाले परिणाम बंद हो जाएँगे, खुद पर असर नहीं होगा। आत्मा क्या है, उसके गुण सहित वह बोलें व देखें, तब वह प्रकाशमान होता है।


  विधि करते समय ज्ञानी करते हैं गुणों की प्रतिष्ठा


  प्रश्नकर्ता : हम जब आपके पास चरण में विधि करते हैं, उस समय आपके भीतर क्या होता है? आप क्या करते हैं?


  दादाश्री : वह तो मैं प्रतिष्ठा करता हूँ। मैंने आपको जो शुद्धात्मा दिया है न, उसके प्रतिष्ठित गुणों से प्रतिष्ठा करता हूँ। उससे शक्ति बढ़ती जाती है।

  प्रश्नकर्ता : प्रतिष्ठा का अर्थ क्या है?


  दादाश्री : प्रतिष्ठा अर्थात् आप में जो शक्तियाँ खत्म हो गई थीं, मैं वे शक्तियाँ पूरता हूँ। जैसे ‘आप अनंत ज्ञान वाले हो, अनंत दर्शन वाले हो, अनंत शक्ति वाले हो’ ऐसे शक्तियाँ पूरता हूँ। आप ऐसे बोलते हो कि ‘मैं शुद्धात्मा हूँ,’ तब कहता हूँ कि ‘तू अनंत ज्ञान वाला है, अनंत दर्शन वाला है, अनंत शक्ति वाला है, अनंत सुख का धाम है।’ इससे वह सब भीतर समाता जाता है, प्रतिष्ठा होती जाती है। जितनी ज़्यादा प्रतिष्ठा होती है, उतनी ज़्यादा शक्ति प्राप्त होती है।


  धातु मिलाप अर्थात् स्वभाव का मिलाप


  आत्मा ज्ञाता-दृष्टा है और आप भी धीरे-धीरे ज्ञाता-दृष्टा पद में आते हो तो आपका और उनका (मूल आत्मा का) दोनों का धातु मिलाप होता है।


  प्रश्नकर्ता : दादा, धातु मिलाप के बारे में थोड़ा बताइए न क्योंकि वह शब्द कई बार आता है। यह धातु मिलाप क्या है?


  दादाश्री : धातु मिलाप अर्थात् उनकी जो धातु है, अनंत ज्ञान, अनंत दर्शन, अनंत शक्ति, वैसी यदि अपनी हो जाए तो उसे धातु मिलाप कहा जाएगा। वे जिस धातु के हैं अपनी धातु भी वही होनी चाहिए। अनंत ज्ञान, अनंत दर्शन, अनंत शक्ति, अनंत सुख, अव्याबाध वगैरह यदि अपनी भी धातुएँ हो जाएँ तो धातु मिलाप हुआ कहा जाएगा। यों भी दूसरी धातु में फर्क हो तो नहीं चलेगा न! सोने के साथ यदि मिलावट वाला सोना मिलाया जाए तो क्या होगा? वह धातु मिलाप नहीं कहलाएगा।


  धातु मिलाप की क्रिया क्या है? जब हम, आत्मा के गुण बोलते हैं, तभी धातु मिलाप होता है। यदि अन्य गुण बोलेंगे तो धातु मिलाप नहीं होगा। धातु मिलाप अर्थात् स्वभाव मिलाप। उनके स्वभाव में स्वभाव रूप हो जाना। आपके लिए तो मेहनत करना रखा ही कहाँ है इसीलिए कहता हूँ न कि काम निकाल लेना। जल्दी से जल्दी धातु मिलाप कर लेना।


  अर्थात् आप तो लोहे से सोना बनते जाओगे और वे तो पारस है लेकिन जब आपका धातु मिलाप होगा तब आपका स्वभाव उनके स्वभाव के जैसा हो जाएगा लेकिन यदि भीतर वाले को भजोगे, तभी न?


  तेरस-चौदस तक गुण, पूनम होने पर कहलाएगा स्वभाव


  प्रश्नकर्ता : ये, अनंत दर्शन वाला, अनंत शक्ति वाला, ये सभी आत्मा के गुण कहलाते हैं और ‘मैं अपने स्व-स्वभाव वाला शुद्धात्मा हूँ’ तो वह स्वभाव और ये गुण, इनमें क्या अंतर है?


  दादाश्री : गुण अलग-अलग बोलने पड़ते हैं। जबकि यदि एक ही स्वभाव बोलें तो उसमें सभी आ जाते हैं।


  प्रश्नकर्ता : लेकिन दादा, यह समझ में नहीं आया। स्वभाव और गुण, वह तो बोलने की बात हुई लेकिन वह गुण किसे स्पर्श करता है और स्वभाव किसे स्पर्श करता है?


  दादाश्री : सभी गुण अलग-अलग बोले जाते हैं, इकट्ठे नहीं। इकट्ठे करने पर स्वभाव कहलाता है। गुण तो दो हुए हों और तीसरा न भी हुआ हो, तब तक वह स्वभाव नहीं कहलाएगा। स्वभाव कब कहलाता है? पूर्ण दशा में। स्वभाव अर्थात् पूर्ण दशा। अर्थात् जब सभी गुण भर जाएँ तब वह स्वभाव कहलाता है फिर भी यदि गुण का नाम लेना हो तो ले सकते हैं। अलग से कहना हो तो गुण कह सकते हैं। एक साथ कहना हो तो स्वभाव कहलाता है।

  प्रश्नकर्ता : एक गुण, मानो कि ‘अनंत ज्ञान’, उसमें पूरा आ गया उसमें सभी आ ही जाएँगे न, दादा?


  दादाश्री : नहीं, सभी आ जाने चाहिए। जब तक एक-दो गुण हों न, तब तक वहस्वभाव नहीं कहलाता।


  तेरस हो, तब तक गुण कहलाता है, चौदस हो, तब तक गुण कहलाता है और पूनम होने पर गुण नहीं कहलाता, वह स्वभाव कहलाता है। चौदस के दिन स्वभाव नहीं कहलाता। पूनम के दिन कहा जाएगा कि चंद्र अपने स्वभाव में आ गया है। फिर चौदस है, तेरस है ऐसा सब नहीं कहेंगे तो चलेगा और यदि कहेंगे तो चलेगा भी नहीं। लोग उसे एक्सेप्ट नहीं करेंगे न! क्योंकि वह स्वभाव कहलाता है।


  आत्मगुणों को बोलने से, होती है सिद्ध सामायिक


  यदि एक घंटा, गुँठाणा (४८ मिनट), आत्मा के गुण बोले तो ओहोहो! वह तो सब से बड़ी सामायिक कहलाती है। वह तो सिद्ध सामायिक कहलाती है, सिद्ध सामायिक! कभी ऐसा समय नहीं निकाल सकते चंदूभाई या फिर सरकार हाथ धोकर पीछे पड़ी है? एक घंटा भी मिलता है या नहीं?


  प्रश्नकर्ता : मिलता है।


  दादाश्री : अगर आप हमारे कहे अनुसार चलोगे तो आपको बहुत फल मिलेगा। जिस तरह से हम चले हैं, उस तरह से आपको चला रहे हैं। आप अगर उस तरह से करोगे तो बहुत फल मिलेगा और यह नक़द फल है। नाम मात्र भी उधार नहीं है। कभी भी उधार नहीं। यहाँ पर आते हो उतने समय नक़द फल मिलता है न? इसलिए आपको ज्ञानी के कहे अनुसार करना चाहिए, चंदूभाई आप एक घंटा निकालना। बस, खुद के गुण, वे सभी गुण उच्चतम गुण हैं। सिर्फ बड़े-बड़े गुण ही!


  गुणों की भजना से छूटती है पुद्गल की हूकूमत


  ऐसा अभ्यास नहीं किया है, नहीं?


  प्रश्नकर्ता : ऐसी सब सूझ कहाँ पड़ती थी, दादा? सूझ नहीं पड़ती थी न इतनी।


  दादाश्री : जो पुराने महात्मा हैं न, वे सभी यह कर गए हैं। ये जो नए महात्मा आते हैं न, वे रह जाते हैं, कोई कहता है, ‘भाई, पूरे दिन क्या किताब पढऩी?’ पूरे दिन खुद के ही गुणधर्मों का वर्णन करते रहना है।


  कृपालुदेव ने जो कहा है, वह पूरा ही वर्णन इसमें आ गया है। अब उसे समझो तब न? बच्चे के हाथ में राज्य की लगाम दे दें लेकिन उसे समझने का प्रयत्न तो करना चाहिए न! तभी राज्य टिकेगा। वर्ना फिर भी राज्य कोई ले नहीं लेगा लेकिन उसका स्वाद नहीं आएगा। स्वाद नहीं आएगा राज्य का। थोड़ी बहुत समाधि रहती है, क्या? ठीक है फिर। ऐसे करते-करते भी यह सब समझ लोगे और दिनभर में जब भी फुरसत हो, तब आत्मा के गुणों को बोलते रहना, उससे पुद्गल बंद हो जाएगा।


  प्रश्नकर्ता : पुद्गल बंद हो जाएगा!


  दादाश्री : हाँ.. पुद्गल की हुकूमत में भी नहीं रहे। खुद के स्वक्षेत्र में बात हुई। खुद के गुणों का ही वर्णन करते रहना है। भगवान ने उसे सिद्धस्तुति कहा है।


  खुद के ही गुण ‘मैं अनंत ज्ञान वाला हूँ’ ऐसा पच्चीस-पचास बार बोलना, ‘मैं अनंत दर्शन

  वाला हूँ’ ऐसा पच्चीस-पचास बार, फिर ‘मैं अनंत शक्ति वाला हूँ’, अनंत सुख का धाम हूँ, अव्याबाध स्वरूप हूँ, अमूर्त हूँ, सूक्ष्म हूँ, अगुरु-लघु स्वभाव वाला हूँ, अविनाशी हूँ, अव्यय हूँ, अच्युत हूँ, अरूपी हूँ, टंकोत्कीर्ण हूँ, टंकोत्कीर्ण तो सौ-सौ बार बोलना चाहिए। टंकोत्कीर्ण अर्थात् क्या कहते हैं कि मुझे शुरू से ही पुद्गल से लेना-देना नहीं था तो फिर पुद्गल समझ जाता है कि इन लोगों ने अपने साथ व्यवहार तोड़ दिया है। यह तो हमें कुछ.. ऐसा बोलना चाहिए। साईन्स है न यह तो। साईन्स के कहे अनुसार नहीं करेंगे तो फिर उसका ऐसा फल नहीं मिलेगा। यह तो हमें भगवान महावीर जैसा रखेगा लेकिन यह तो ऐसा है न, कि करें तब न!


  सिद्ध होने के लिए प्रज्ञा रोज़ करवाती है सिद्धस्तुति


  सिद्धस्तुति रोज़ करनी ही चाहिए। हमें सिद्ध बनना है इसलिए सिद्धस्तुति करनी है। जो बनना हो, उसकी स्तुति करो। चंदूभाई से करवानी है, हम तो बन चुके हैं। हमें प्रज्ञा में बैठ कर चंदूभाई से करवानी है। ‘मैं’ को कहेंगे, ‘आप करो और हमारे जैसे हो जाओ’ फिर आप भी मुक्त और हम भी मुक्त। हम दोनों की समान भागीदारी। आप पुद्गल स्वभाव वाले और हम चेतन स्वभाव वाले।’


  इसमें भी आपको चंदूभाई से बुलवाना है बोलो, ‘मैं शुद्धात्मा हूँ’। फिर उसके स्पंदन आएँगे। और मैं बोल रहा था, उसी तरह से बुलवाना है। हो पाएगा या नहीं? या मैं बुलवाऊँ? रोज़ मैं बुलवाऊँ क्या? आप बुलवाओगे न?


  हम ने जो सिद्धस्तुति की थी न, वह आती है या नहीं आती सब को?


  प्रश्नकर्ता : आती है न।


  दादाश्री : तो फिर इन वाक्यों को पच्चीस-पच्चीस बार, ‘अनंत ज्ञान वाला हूँ, अनंत दर्शन वाला हूँ, अनंत शक्ति वाला हूँ, अनंत सुख का धाम हूँ’ और फिर दूसरे सभी वाक्यों को पाँच-पाँच बार, ऐसे करके पूरा करना। जिस तरह आए, उस तरह करना। उसमें कोई हर्ज नहीं है। आप अपने हिसाब से करना न! मैं बैठा हूँ न, मैं खुद बैठा हूँ न!पास मुझे ही करना है न! आपको जैसा आए, वैसा करना क्योंकि यदि आपकी भूल हुई तो, वह भूल मेरी ही भूल है न!


  प्रश्नकर्ता : भूल नहीं होगी दादा, भूल क्यों होगी?


  दादाश्री : हाँ, यदि कभी किसी की भूल हो जाए, तब भूल तो वह मेरी ही भूल है न। क्योंकि मैंने उसे सिखाया ही नहीं न इसलिए भूल हुई न!


  अब आप सभी आँखें बंद करके ‘मैं अनंत ज्ञान वाला हूँ’ ऐसा पच्चीस बार नहीं अगर सौ बार बोल सको तो बोलना। वहाँ से शुरू करो, पहले बोलो...


  प्रश्नकर्ता : अंदर ही बोलना है न?


  दादाश्री : अंदर ही बोलना है लेकिन पहले क्या बोलना है, कि मैं चंदूभाई, चंदूभाई के मन-वचन-काया का योग, द्रव्यकर्म-भावकर्म-नोकर्म से भिन्न ऐसे, हे प्रकट शुद्धात्मा भगवान! ‘मैं अनंत ज्ञान वाला हूँ,’ वह कौन है? वह जैसे मैं कल बुलवा रहा था न और आप बोल रहे थे। आज आप बुलवाओ और चंदूभाई बोलेगा। कौन बुलवाएगा? ‘आप’ देखने वाले और बोलने वाला यह चंदूभाई। चलो अब शुरू कर दो।

  प्रश्नकर्ता : सिद्धस्तुति करवाते समय क्या अनुभव होना चाहिए?


  दादाश्री : कुछ भी नहीं। कुछ भी अनुभव नहीं होना चाहिए न! आत्मरूप होने के बाद अन्य क्या अनुभव होना चाहिए? लेकिन सिद्धस्तुति का फल तुरंत ही मिलता है। मिले बगैर रहेगा ही नहीं न! वह तो तुरंत ही मिल जाता है इसलिए फिर हमें पूछने का नहीं रहता कि ‘भाई, आपको मिला या नहीं मिला?


  सिद्धस्तुति विज्ञान : कैश बैंक


  ऐसे अगर पाँच-पच्चीस बार बोलेंगे तो फिर क्लियर हो जाएगा। यह तो विज्ञान है! हम ने अभी पूरी तरह से विज्ञान अच्छे से समझा नहीं है। यदि सही तरीके से समझ लें न तो यह विज्ञान तो फल देता ही रहेगा। विज्ञान अर्थात् फल देता ही है। केश (नक़द) बैंक ही है लेकिन समझ लेने की ज़रूरत है। जो आत्मा (का लक्ष) हमें करोड़ों उपाय करने के बाद भी प्राप्त नहीं होता, वह हम में उपस्थित हो गया है और वह भी एक ही घंटे में उपस्थित हो गया और यह विज्ञान कैसा है? एक घंटे में ही उपस्थित हो गया। अभी जब रात में जागे तब बल्कि ‘मैं शुद्धात्मा हूँ’ ऐसा सामने आ जाता है। सामने नहीं आता?


  प्रश्नकर्ता : आता है।


  दादाश्री : वर्ना याद करने पर भी ‘शुद्धात्मा’ नहीं मिलता लेकिन यह तो सामने से आता है। तो जब इस विज्ञान से इतना साक्षात्कार हुआ है फिर बाकी सब क्यों नहीं होगा? लेकिन समझ लेने की ज़रूरत है। वास्तव में तो आत्मा के गुण जो हैं न, उन्हें पूरे दिन फुरसत में निरंतर बोलते ही रहना चाहिए। वास्तव में तो यदि फुरसत न हो और कोई परेशानी आए तब बोलना।


  आत्मगुणों की भजना करने से, प्रकट होता है आनंद


  प्रश्नकर्ता : यह ज्ञान कैसा है कि व्यवहार की किसी भी प्रकार से उपेक्षा नहीं करता। खुद के अंदर के दिव्यचक्षु निरावृत करने वाला यह ज्ञान है। अज्ञान अवस्था के सामने संपूर्ण रूप से रक्षण करे, ऐसा ज्ञान है और इसी कारण इस ज्ञान में काल, कर्म और माया कभी भी रुकावट नहीं डालते। दादा खुद ही इस संपूर्ण अनुभवदशा में रहते हैं और हम सभी को भी उसी दशा में आना है।


  दादाश्री : हमारे महात्माओं ने अनंत जन्मों से अपने पुद्गल के ही गुणधर्म गाए हैं। अब दिनभर आत्मा के गुण गाओ। ‘मैं अनंत ज्ञान वाला हूँ, अनंत दर्शन वाला हूँ।’


  ज्ञेय अनंत प्रकार के होने से, उनके सामने मैं अनंत ज्ञान वाला ज्ञाता हूँ, दृश्य अनंत प्रकार के होने से उनके सामने मैं अनंत दर्शन वाला हूँ। मैं अनंत ज्ञान, अनंत दर्शन, अनंत वीर्य वाला ऐसा शुद्धात्मा हूँ। मैं अनंत ज्ञानक्रिया, दर्शनक्रिया और शक्ति क्रिया वाला शुद्धात्मा हूँ।


  भगवान की सर्व रिलेटिव जंजालों से सर्वथा मुक्त, ऐसा शुद्धात्मा हूँ। शुद्धात्मा के मूल गुणों बोलने से आनंद होता है। मूल गुणों को बोलने से सिद्धस्तुति और यही है शुद्धात्मा। उसे बोलते-बोलते जो आनंद होता है न, वही आत्मा है। अपने यहाँ आनंद की स्थिति है और बाहर तो क्या रहता है?


  प्रश्नकर्ता : मस्ती रहती है।


  दादाश्री : यह मस्ती नहीं कहलाती, आनंद कहलाता है और आनंद ही आत्मा है।


  ~ जय सच्चिदानंद


  सिद्धगति में सुख का अनुभव


  प्रश्नकर्ता : जो सिद्धगति में हैं, मोक्ष में गए हैं, वे लोग जिस देह-रहित सुख का अनुभव करते हैं, तो वह सुख कौन अनुभव करता है?


  दादाश्री : खुद ही, खुद का अनुभव करता है। खुद, खुद के स्वानुभव सुख को भोगता ही रहता है और वह फिर निरंतर गतिमान है (परिणमन होते रहते हैं)। उन्हें काम ही क्या है? कि ज्ञानक्रिया और दर्शनक्रिया, निरंतर चलती ही रहती हैं!


  प्रश्नकर्ता : फिर उन्हें क्या ज़रूरत है वहाँ पर, इस ज्ञानक्रिया-दर्शनक्रिया की?


  दादाश्री : वह तो स्वभाव है उनका। यह लाइट है, वह निरंतर हमें देखती रहती होगी न? यह लाइट यदि चेतन होती तो हमें निरंतर देखती ही रहती या नहीं देखती रहती? वैसे ही यह चेतन देखता रहता है।


  अब वे वहाँ पर रहकर क्या देखते होंगे? अब उनके पास ज्ञान-दर्शन है न, उनके इसी अनंतज्ञान और अनंतदर्शन का उपयोग होता है, इसके परिणाम स्वरूप आनंद रहता है। यानी कि पहले आनंद नहीं होता। आनंद पहले और बाद में ज्ञान और दर्शन, ऐसा नहीं होता। उनके ज्ञान और दर्शन का उपयोग होता है, उससे आनंद रहता ही है! तो उनमें ज्ञान-दर्शन के अलावा और कुछ है ही नहीं। वह स्वरूप ही पूरा ज्ञान स्वरूप है, दर्शन स्वरूप है। यानी हमने हाथ ऊँचा किया, तो दिखा उन्हें।


  तो उन्हें भी वापस क्या होता है कि जो देखना है, उसकी भी फिर हानि-वृद्धि होती रहती है। रात हो जाए तो इस भाग में हानि होती है और दूसरे भाग में वृद्धि होती है, इस तरह से हानि-वृद्धि होती है। और अपने यहाँ सुबह के पाँच बजें, तब से ही ये लोग उन्हें दिखने लगते हैं, लेकिन वास्तव में वृद्धि कब दिखती है? दस, ग्यारह, बारह बजे बहुत कुछ दिखता है, अरे लोग सब घूम रहे होते हैं, ऐसे घूम रहे होते हैं, वैसे घूम रहे होते हैं, सब दिखता है। उन्हें देखना है और जानना है, ये दो ही, और गहराई में नहीं उतरना है कि यह चोरी करने निकला है क्या? उन्हें तो अगर कोई जेब काटते हुए भी दिखे, तो भी उन्हें तो देखना और जानना ही है! विषय नहीं हैं उनमें, विषय अर्थात् ‘सब्जेक्ट’ नहीं हैं। यह कौन-सा विषय है? तब कहते हैं कि जेब काटने का। यह विषय इन लोगों को जानना है, उन्हें तो कुछ भी नहीं है!


  मैंने हाथ ऊँचा किया, तो वह सभी सिद्धों को ज्ञान में दिखता है। वे सिद्ध ज्ञेयों को जानते ही रहते हैं। इस जगत् में ज्ञेय और दृश्य दो ही वस्तुएँ हैं। ज्ञेयों को जानते रहते हैं और दृश्यों को देखते रहते हैं। उसका परिणाम क्या? कि अनहद सुख, सुख का अंत ही नहीं, वह स्वाभाविक सुख है।


  (परम पूज्य दादाश्री की ज्ञानवाणी में से संकलित)

